
“Ağ qızıl” şöhrətini 
bərpa edir

Müstəqilliyimizin ilk illərində – köhnə təsərrüfat 
münasibətlərinin dağıldığı, yenisinin isə qurulma-
dığı vaxtda pambığa maraq azaldı. Bu hal Prezident 

İlham Əliyevin təşəbbüsü ilə ənənəvi kənd təsərrüfatı 
sahələrinin dirçəldilməsinədək davam etdi. “Azərbaycan 
Respublikasında pambıqçılığın inkişafına dair 2017–2022-
ci illər üçün Dövlət Proqramı”nın qəbul edilməsi kənd 
təsərrüfatının ənənəvi sahələrindən olan pambıqçılı-
ğın inkişafının sürətləndirilməsi, pambıq məhsullarının 
ixracının artırılması və bu sahəyə dövlət dəstəyinin 
gücləndirilməsində əhəmiyyətli rol oynadı. Bununla da 
strateji məhsul olan pambığın “ağ qızıl” statusu özünə 
qaytarıldı.  

Məhz elə bunun nəticəsidir ki, respublikada pambığın 
mexanikləşdirilmiş üsulla kütləvi  yığımı indiyədək uğur-
la həyata keçirilib. Son məlumata görə, ölkə üzrə kondisiya 
çəkidə 150 min tona yaxın məhsul tədarük olunub.

Kənd Təsərrüfatı Nazirliyinin məlumatına görə,  məhsul 
yığımı prosesinə ümumilikdə 447 kombayn və 3085 traktor 
yedəyi cəlb olunub. Bu da məhsulun 100 faizə yaxınını texnika 
vasitəsilə yığmağa imkan verib.

Dövlət dəstəyinin genişləndirilıməsi fermerlərin pambıq 
əkininə marağını artırıb. Aqrar Subsidiya Şurasının qərarına 
əsasən, bu ildən tədarük məntəqələrinə təhvil verilən pambığa 
görə yalnız məhsul subsidiyasının verilməsinə başlanıb. Eyni 
qərarla məhsul subsidiyasının məbləği hər tona görə 100 ma-
natdan 170 manata qaldırılıb. 

Kənd Təsərrüfatı Nazirliyinin pambıq tədarükü və ema-
lı müəssisələri ilə apardığı müzakirələr nəticəsində 2022-ci 
ildə şirkətlər tərəfindən xam pambığın alış qiyməti yanvar və 
avqust aylarında hər dəfə 50 manat olmaqla iki dəfə artırılıb. 
Ötən il 1-ci sort pambığın 1 tonu fermerlərdən 700 manata 
alınırdısa, bu il təhvil verilən eyni sort pambığın 1 tonuna görə 
fermerlərə 800 manat ödənilib. 

Məhsul subsidiyasına keçid və pambığın alış qiymətinin 
artırılması fermerləri aqrotexniki becərməni daha yaxşı apar-
mağa, daha çox məhsul istehsal edərək daha çox gəlir əldə 
etməyə sövq edir.

Kənd Təsərrüfatı Nazirliyinin ictimaiyyətlə əlaqələr və in-
formasiya təminatı şöbəsindən aldığımız məlumata görə,  bu 
il ölkə üzrə 16 rayonda 100 min hektardan artıq sahədə pam-
bıq əkilib. Ən çox pambıq Saatlı, Ağcabədi, Sabirabad, Bərdə, 
Salyan, Neftçala və Beyləqan rayonları ərazisində yetişdirilib. 
Bu rayonlarda pambıq sahələrinin həcmi 8 min hektardan çox 
təşkil edib.  

Bu il Ağcabədi rayonunda 11838 hektar sahədə pambıq 
əkini aparılıb. Ağcabədili fermerlər tərəfindən  bu günədək 
sahələrdən 16 min tondan çox pambıq yığaraq tədarük 
məntəqələrinə təhvil verilib. 

Hazırda rayon üzrə orta məhsuldarlıq 14 sentner təşkil 
edir. Sahələrdə bol məhsul yetişib. Ona görə də mövsümün 
sonunda Ağcabədidə pambıq üzrə orta məhsuldarlığın yüksək 
olacağı gözlənilir.

Salyan rayonunda isə bu il 9285 hektar sahədə pambıq 
əkini aparılıb. 1485 nəfər istehsalçı 5 şirkətlə müqavilə imza-
layıb. İndiyədək  11 min tonadək məhsul toplanaraq tədarük 
məntəqələrinə təhvil verilib. Salyanlı fermerlər tərəfindən 
əsasən pambığın “Ceyhan”, “Atlas”, “Lodos”, “Bəyaz Altun 
440”, “BİN 10”, “Lazer”, “May”, “Arion” və digər məhsuldar 
sortlarına üstünlük verilib.   Məhsulun yığılması üçün sahələrə 
40-dək kombayn cəlb çıxarılıb.  

“Xalq qəzeti”

“Qəhrəmanlıq dastanından –  

inkişaf dastanına”

Biz Ermənistanın işğalçılıq siyasətinə nə az, nə çox, 
düz 30 il dözdük. Təxminən bir o qədər də ATƏT-in Minsk 
qrupunun yarıtmaz vasitəçilik səylərinə səbir etdik. Amma 
həmişə səbrin də bir son həddi olur və bizim səbrimiz 2020-
ci il sentyabrın 27-də tamam tükəndi. Həmin gün Azərbaycan 
Ordusu Ermənistanın davam etməkdə olan təxribatlarına 
cavab olaraq, əks-hücum əməliyyatlarına başladı və elə 
o gündən etibarən işğal altındakı torpaqlarımızın azad 
olunması prosesinə start verildi. 

Məhz sentyabrın 27-dən etibarən 
təkcə Azərbaycanın müzəffər ordusu 
deyil, bütün xalq ayağa qalxdı. Hamı 
bir nəfər kimi, qollarını çırmayıb 
Vətənin azadlığı uğrunda dönməz 
mübarizəyə qoşuldu. Həmin günlər 
gənclərimizin xüsusi fədakarlıqla 
cəbhəyə yollanmasını, Bakıda və ra-
yonlarda hərbi komissarlıqlara axın-
ların yaranmasını xatırlamaq indinin 
özündə də adamda qürur hissi ola-
dır. Məhz həmin qürur hissi ilə xal-
qımız Qarabağı qaytarmaq uğrunda 
döyüşə canla-başla gedirdi. 

Həmin günlər hamımız cəbhədən 
xəbərlər gözləyir, igid oğullarımızın 
qələbə müjdəsini eşitməyə tələsirdik. 
Cəbhədən isə hər gün sevindiri-
ci xəbərlər gəlirdi. Təkcə oktyabrın 
27-dən 28-nə keçən gecə və gün 
ərzində ordumuz cəbhənin müxtəlif 
istiqamətlərində düşmən qüvvələrinə 
ağır zərbələr endirdi. Ermənistan 
silahlı qüvvələri çoxlu canlı qüvvə 
və texnika itirdi. Həmin günlər 
Azərbaycan Müdafiə Nazirliyinin yay-
dığı məlumatlara görə, Ermənistan 
silahlı qüvvələrinin bölmələri okt-
yabrın 27-də gün ərzində və 28-
nə keçən gecə cəbhənin müxtəlif 
istiqamətlərində Azərbaycan Ordu-
su bölmələrinin yerləşdiyi mövqeləri 
və cəbhəboyu zonaya yaxın ya-
şayış məntəqələrimizi müxtəlif 
silahlardan atəşə tutub. Döyüş 
əməliyyatları əsasən cəbhənin 
Ağdərə, Xocavənd, Füzuli, Zəngilan 
və Qubadlı istiqamətlərində davam 
edib. Düşmən hücumlarının qarşısı 

qətiyyətlə alınıb, erməni hərbçiləri 
itki verərək geri çəkiliblər.

Azərbaycan Ordusu 44 günlük 
Vətən müharibəsində irəliləməkdə, 
yeni strateji mövqelər ələ keçirməkdə 
idi. Hərbi qüvvələrimizin qələbə 
əzmini, təbii ki, haqq işi uğrunda 
döyüşməyi şərtləndirirdi. Bu barədə 
sentyabrın 30-da Azərbaycan 
 Prezidenti, Silahlı Qüvvələrin Ali Baş 
Komandanı İlham Əliyev Müdafiə 
Nazirliyinin Mərkəzi Hərbi Hospi-
talında müalicə olunan hərbçilərlə 
görüşündə bildirirdi. Dövlət baş-
çımız deyirdi ki, Azərbaycan öz 
doğma torpağında vuruşur: “Bizim 
əsgərlərimiz xilaskar əsgərlərdir. 
Erməni əsgərləri işğalçı əsgərlərdir. 
Fərq bundadır. Biz öz torpağımız-
da vuruşuruq, erməni əsgəri başqa 
dövlətin torpağında – Azərbaycan 
torpağında ölür. Mən erməni xalqı-
na üz tutub demək istəyirəm ki, on-
lar öz rəhbərliyinin çirkin əməllərinin 
girovuna çevrilməsinlər. Öz öv-
ladlarını Azərbaycan torpaqlarına 
göndərməsinlər. Nə işi var erməni 
əsgərinin Azərbaycan torpağında?”

Nəhayət, 2020-ci il noyabrın 
8-də Qarabağın incisi Şuşa şəhəri 
azad olunandan sonra müharibənin 
Qələbə ilə başa çatdığı gün kimi 
aydın oldu. Noyabrın 9-dan 10-na 
keçən gecə isə Rusiya Preziden-
ti Vladimir  Putin, Azərbaycan li-
deri İlham Əliyev və Ermənistan 
baş naziri Nikol Paşinyan arasın-
da danışıqlar nəticəsində məlum 
üçtərəfli Bəyanat qəbul olundu. Bu, 

əslində, Ermənistan üçün kapitulya-
siya aktı idi. Bununla rəsmi İrəvan 
məğlubiyyətini etiraf etdi.

Məhz həmin şərəfli tarixdən sonra 
qalib Azərbaycan xalqı azad edilmiş 
Vətən torpaqlarının bərpasına baş-
ladı. Qarabağ və Şərqi Zəngəzurda 
tikinti-bərpa işləri bu gün də uğur-
la davam etdirilir. Azərbaycan 
 Prezidenti dəfələrlə deyib ki, 30 ilə 
qədər Ermənistanın işğalı altında qal-
mış rayon və kəndlərimiz tamamilə 
dağılıb, amma biz bu əraziləri bərpa 
edəcəyik, dirçəldəcəyik, hər bir 
yaşayış məntəqəmizə yeni həyat 
verəcəyik. Bu, yeni dövrün çağırışıdır. 

Prezident sonradan işğaldan 
azad olunmuş rayonlara səfər edərək 
yeni-yeni obyektlərin, xüsusən inf-
rastruktur obyektlərinin təməlini qo-
yurdu. Dövlət başçısı bu səfərlər 
zamanı bəyan edirdi ki, azad edilmiş 
zonaların tezliklə yenidən qurulması, 
sakinlərin öz evlərinə qaytarılma-
sı prioritet vəzifədir. Bu məqsədlə 
həmin regionlarda irimiqyaslı işlərə 
başlandı. Yeni infrastruktur yaradılır, 
elektrik stansiyaları tikilir, dəmir və 
şose yolları çəkilirdi. Şəhərlərarası 
yolların çəkilişi geniş vüsət alırdı. 
Hazırda Göygöldən Kəlbəcərə uzun-
luğu 11 kilometrdən çox olan tunel 
çəkilir. Kəlbəcərlə Laçın arasında 4 
kilometr uzunluğu olan ikinci tunel 
inşa edilir. Bu, Kəlbəcərə Göygöl-
Gəncə istiqamətindən getməyə və 
həm strateji, həm də vətəndaşların 
oraya qayıtması nöqteyi-nəzərindən 
bütün məsələləri həll etməyə imkan 
verəcək. Bərdə–Ağdam avtomobil 
yolu inşa edilir.

Prezident İlham Əliyev deyirdi: 
“Biz Naftalanı Talış və Suqovuşan-
la birləşdiririk. Bu da həm strateji 
nöqteyi-nəzərdən, həm də turizm 
nöqteyi-nəzərindən çox önəmli ola-
caq. Çünki Naftalan indi beynəlxalq 
turizm mərkəzinə çevrilib və oradan 
Suqovuşan gölünə məsafə çox qısa-
dır. O ərazini də, Ağdərə ərazisini də 

biz həm turizm mərkəzinə çevirmək 
fikrindəyik, eyni zamanda, insanla-
rın ora qayıtmasını təmin etməliyik. 
Digər yollar, məsələn, Füzuli–Şuşa 
yolu, Zəfər yolu bir ilə çəkilibdir. İkin-
ci yol – magistral yol çəkilir, Füzuli–
Hadrut, Füzuli–Cəbrayıl, Horadiz–
Ağbənd, Zəngilan–Qubadlı–Laçın 
yolu, Laçın istiqamətində əlavə yol-
ların çəkilməsi... Dəmir yolları. Artıq 
Bərdə–Ağdam dəmir yolunun inşa-
sına başlamışıq. Horadiz–Ağbənd–
Zəngəzur dəhlizinin bir parçası olan 
dəmir yolunun inşasına başlamışıq”. 

İndiyədək azad olunmuş 
ərazilərdə iki aeroport – Füzuli və 
Zəngilan beynəlxalq hava limanları 
istifadəyə verilib. Hər iki limanın açı-
lış mərasimində Azərbaycan Prezi-
denti ilə yanaşı, qardaş Türkiyənin 
dövlət başçısı Rəcəb Tayyib 
Ərdoğan da iştirak edib. Üçünci hava 
limanı isə Laçında inşa edilməkdədir. 
Zəngilan Beynəlxalq Hava Limanı 
Şərqi Zəngəzurun mühüm nəqliyyat 
qovşağına çevrilməsini şərtləndirən 
əsas obyektlərdəndir. Bu hava limanı 
Zəngəzur dəhlizinin hava nəqliyyatı 
infrastrukturu ilə gücləndirilməsi ba-
xımından strateji əhəmiyyət kəsb 
edir.

Bərpa-quruculuq dövründə Şuşa 
şəhərində böyük işlər görülüb. Bu 
şəhər ölkəmizin mədəniyyət paytax-
tı elan edilib. Şuşa bərpa edilərək 
nəinki Azərbaycanın, bölgənin, 
bəlkə də dünyanın nümunəvi 
mədəniyyət paytaxtlarından birinə 
çevrilməkdədir. Şuşada çox zəngin 
mədəni həyat qurulur. Eyni zaman-
da, Ağdam, Zəngilan, Hadrut, Daşaltı 
məscidlərinin təməli qoyulub və təmir 
işlərinə start verilib. Məktəblərin, 
xəstəxanaların tikintisinə başlanılıb. 
Bütün azad edilmiş şəhərlərin Baş 
planları hazırdır. 

Beləliklə, Azərbaycan azad olun-
muş ərazilərində qurub yaratmaqla 
məşğul olur. Dövlət səviyyəsində 
bütün Cənubi Qafqaz regionunda 

sülh yaradılması istiqamətində qəti 
addımlar atılır. Azərbaycan regionda 
yeni əməkdaşlıq üçün 3+3 formatını 
təklif edib. Ermənistanla sərhədlərin 
delimitasiya və demarkasiyasının 
aparılması, sülh müqaviləsinin im-
zalanması ölkəmizin əsas siyasi 
xəttidir. Azərbaycan bu istiqamətdə 
Türkiyə ilə birgə irəliləyir.  Prezident 
İlham Əliyev bu günlərdə Cəbrayılda, 
Zəngilanda olarkən də bəyan 
etdi: “Bu gün Türkiyə–Azərbaycan 
birliyinin, qardaşlığının növbəti 
təntənəsidir. Türkiyə kimi qüdrətli 
ölkə bizim qardaşımızdır, bu, bizim 
üçün böyük xoşbəxtlikdir. İkinci Qa-
rabağ savaşı, savaşdan sonrakı dövr 
bu birliyi daha da gücləndirdi. Keçən 
il biz Şuşada Şuşa Bəyannaməsini 
imzaladıq və Türkiyə və Azərbaycan 
rəsmən müttəfiq oldu. Bütün 
sahələrdə müttəfiq oldu və bu həm 
xalqlarımıza ciddi gözaydınlığıdır, 
eyni zamanda, bölgəyə və dünya-
ya ciddi mesajdır. Çünki Türkiyə–
Azərbaycan birliyi bölgədə çox 
önəmli bir amildir. Bu, sülh, sabitlik 
amilidir. Ancaq, eyni zamanda, əgər 
kimsə yenə də bizə qarşı ədalətsiz 
hərəkət etmək istəsə, əlbəttə ki, bu 
amili ciddi nəzərə almalıdır”.

Türkiyə lideri Rəcəb  Tayyib 
Ərdoğan isə qeyd etdi ki, bu 
gün Zəngilanda açılışını etdi-
yimiz beynəlxalq hava limanı 
Azərbaycanın qəhrəmanlıq das-
tanından sonra indi də Qarabağın 
inkişaf dastanının yazılmasının 
bir göstəricisidir. Belə mühüm bir 
layihədə türk şirkətlərinin də yer al-
ması bizim üçün də ayrıca bir iftixar 
mənbəyidir. Azərbaycanlı qardaşları-
mızın azad edilən torpaqlara qayıt-
mağa başlamaları da bizi həddindən 
artıq sevindirir. Böyük Qayıdış pro-
sesi çərçivəsində azərbaycanlı qar-
daşlarımızın “Ağıllı kənd” konsep-
siyasına uyğun inşa edilən Ağalı 
kəndində məskunlaşmaları ilə Vətən 
həsrətlərinin, İnşallah, başa çatdı-
ğını görürük. Ağalı kəndini gördük, 
oraya bundan sonra artıq kənd deyə 
bilmərik. Ora artıq müasir bir şəhər 
kimi inkişaf edir.

Amma Ermənistan və havadarla-
rı hələ də regionda dağıdıcılıqla, ya-
xud dağıdıcı qüvvələri dəstəkləməklə 
məşğuldurlar. Buna misal olaraq 
son zamanlar Ermənistanın Fran-
sanı, eləcə də ATƏT-i regiona cəlb 
etməsini göstərmək olar. Kor-kor, 
gör-gördür ki, İrəvanın bu cəhdləri 
münaqişənin yenidən alovlandırıl-
masına, dağıdıcılığa, regionda sülh 
prosesinin pozulmasına xidmət edir. 

Paşa ƏMİRCANOV,  
“Xalq qəzeti”

Qarabağda sənaye inqilabı 

Hazırda dünyada kompüter və telefon əməliyyatı sistemləri 
nümunəsində rəqəmsal göstərici əlavə edilməklə “Sənaye 4.0” 
kimi adlandırılan Dördüncü Sənaye İnqilabı yaşanır.  Bu inqilabın 

əsas mahiyyəti bəşəriyyət üçün həyatı daha da asanlaşdırmaq və 
yaşayış şəraitinin keyfiyyətini yüksəltməkdir. Bununla yanaşı, yeni 
kvant kompüterlərinin tətbiqi ilə kompüter sistemlərini sürətləndirmək 
və daha əvvəl mümkün olmayan qədər informasiyanı bir yerdə 
toplamaqdır. Eyni zamanda, bu inqilabın əsas vəzifələrindən biri də 
insanların təhsil və dünyagörüşünün artırılması, iqtisadiyyata yeni 
işçi qüvvəsinin cəlb olunmasıdır. Burada ən maraqlı məqam həm də 
odur ki, əvvəllər çarəsi tapılmayan xəstəliklərin yeni texnologiyanın 
tətbiqi ilə aradan qaldırılmasıdır. 

Bu gün bağlantı xidmətləri (connecti-
vity), avtomatlaşdırma və süni intellektin ge-
niş tətbiqi ilə davam edən Dördüncü Sənaye 
İnqilabının çağırışları Azərbaycanda özünü 
necə büruzə verir? Sualın cavabı ilə bağlı 
əvvəlcə xatırladaq ki, hələ 2019-cu ilin son-
larında Çindən sürətlə yayılan və genişmiq-
yaslı ölümlə nəticələnən yeni virus infeksi-
yası pandemiyaya çevrildiyi ilk vaxtlardan 
etibarən Prezident İlham Əliyevin rəhbərliyi 
ilə ölkəmizdə bu dəhşətli bəlaya qarşı stra-
teji xarakter daşıyan mübarizə şəraitində 
sosial-iqtisadi layihələrin də icrası davam 
etdirilib. Eyni zamanda, “Sənaye 4.0”ün 
çağırışları diqqət mərkəzində saxlanılıb və 
buna uyğun siyasət yürüdülüb. Ən əsası 

isə respublikamızda bu sənaye inqilabının 
çağırışları ilə ayaqlaşa bilmək üçün inteq-
rativ və dayanıqlı inkişaf mühiti yaradılıb, 
rəqəmsal təşəbbüslər dəstəklənib.

Bir sözlə,  Azərbaycan Prezidenti İlham 
Əliyevin rəhbərliyi ilə rəqəmsal transfor-
masiya yeni mərhələyə uğurla daxil olub. 
BMT, Davos İqtisadi Forumunun Dördüncü 
Sənaye İnqilabı Mərkəzi, Microsoft, CISCO, 
VISA, Mastercard kimi beynəlxalq təşkilatlar 
və transmilli korporasiyalar bu təşəbbüsün 
gerçəkləşməsində Azərbaycan dövləti ilə 
yaxından əməkdaşlığa başlayıblar. 

Mütəxəssislərin fikrincə, Azərbaycanın 
“ağıllı dövlət” (smart nation) konsepsiya-
sı səmərəli və hesabatlı rəqəmsal dövlət, 

vətəndaş-mərkəzli rəqəmsal cəmiyyət, 
həmçinin  rəqabətqabiliyyətli rəqəmsal iq-
tisadiyyat quruculuğuna təkan verə bilər. 
Buna görə də ölkəmizin rəqəmsal transfor-
masiyasının həm milli inkişaf strategiyası, 
həm də qlobal davamlı inkişaf məqsədləri 
ilə uzlaşdırılması yönündə tədbirlər həyata 
keçirilir.

Bu gün  işğaldan azad edilən 
ərazilərimizin bərpa və yenidən qurulması, 
həmin ərazilərdə iqtisadi inkişafın formalaş-
ması ilə bağlı sistemli və kompleks tədbirlər 
Dördüncü Sənaye İnqilabının prinsiplərinə 
uyğun həyata keçirilir. Layihələrin 
gerçəkləşdirilməsi zamanı müasir iqtisadi 
və texnoloji innovasiyaların tətbiqi diqqət 
mərkəzində saxlanılır. Bu isə Qarabağın 
yaxın gələcəkdə “ağıllı region” kimi dün-
yada tanınacağına əlverişli şərait yaradır. 
Bu baxımdan Zəngilan rayonunun Birinci, 
İkinci və Üçüncü Ağalı kəndlərində ilk ola-
raq “ağıllı kənd” layihəsinin uğurla  həyata 
keçirilməsi mühüm önəm daşıyır.  

Xatırladaq ki, inşa edilərək 
məskunlaşdırılan “ağıllı kənd”də–Ağalıda 
sakinlərin enerjiyə tələbatı yalnız alternativ 
enerji mənbələri hesabına ödənilir. Eyni za-
manda, texnoloji innovasiyanın tətbiqi isteh-
sal, sosial xidmətlər, “ağıllı kənd təsərrüfatı” 
və alternativ enerji kimi sahələrin inkişafını 
sürətləndirir.    

Nəhayət, “ağıllı kənddə”  texnologiya-
ların tətbiqi azad edilən ərazilərdə sosial 
innovasiyaların, startap tipli mikro və kiçik 
sahibkarlığın əhali arasında geniş yayılma-
sına şərait yaradır, Qarabağ regionunun 
dünyanın süni intellekt və təbiət gözəlliyinin 
vəhdətinə əsaslanan turizm mərkəzinə 
çevrilməsini şərtləndirir. Bu fikri bir qədər 
də konkretləşdirib deyə bilərik ki, “ağıllı” ya-
şayış sahələrində interaktiv məlumatverici 
lövhələr quraşdırılmaqla, turizm xidmətləri 
ilə bağlı mobil tətbiqlər həyata keçirilməklə, 
tarixi abidələr, keçmiş münaqişənin izləri 
haqqında məlumat verən robot-bələdçilər 
hazırlanmaqla Qarabağa xarici turist axını-
nın sürətlənməsi gerçəkləşir. 

Vaqif BAYRAMOV, “Xalq qəzeti”

Qarabağın işğaldan azad edilməsi, 
Azərbaycanın ərazi bütövlüyünün təmin 
edilməsi uğrunda Vətən müharibəsi Ali 
Baş Komandan İlham Əliyevin rəhbərliyi 
ilə ordumuzun parlaq qələbəsi ilə başa 
çatdı. Bundan sonra isə Qarabağ və 
Şərqi Zəngəzurun bərpası prosesinə 
başlandı.  

Bu gün erməni faşiziminin yerlə bir et-
diyi şəhər və kəndlərimizin  dirçəldilməsi, 
bu yerlərdə məskunlaşmanın aparılma-
sı üçün Azərbaycanın iqtisadi cəhətdən 
güclü potensialı var.   

İşğaldan azad olunmuş ərazilərin 
iqtisadiyyatı tarixən çoxsahəli xarakter 
daşıyıb. Bu torpaqlar  Azərbaycanın 
təbii sərvətlərlə ən zəngin regionların-
dan biri kimi tanınıb. Neft və qaz ehti-
yatları nəzərə alınmadan, respublika-
mızın faydalı qazıntı ehtiyatlarının 1/3 
hissəsindən çoxu Qarabağ və Şərqi 
Zəngəzur iqtisadi rayonlarının payına 
düşüb. Bu region, ilk növbədə, qızıl, 
kvars-qızıl, mis-qızıl-kolcedan, qur-
ğuşun, sink, mineral və termal sular, 
müxtəlif tikinti materialları ilə zəngin 
olub.  

Yeri gəlmişkən, irimiqyaslı, 
uzunmüddətli bərpa- inkişaf posesində 
öz yurdlarına qayıdacaq insanla-
rın həyat və fəaliyyəti üçün ən zəruri 
şəraitin təmin edilməsi əsas prioritet 
istiqamətdir. Prezident İlham Əliyevin bu 
məsələ ilə bağlı sərəncam və fərmanları, 
konkret tapşırıqları xüsusilə diqqət 
mərkəzində saxlanılır, su, enerji, yol, 
səhiyyə kimi insanın həyat və fəaliyyəti 

üçün zəruri olan sahələrin bərpasına 
ciddi əhəmiyyət verilir. Şübhəsiz ki, bu 
zaman  Dördüncü Sənaye İnqilabının 
prinsiplərinə böyük  qayğı ilə yanaşılır.  
Məsələn, “Ağıllı kənd” və  şəhərlərin 
kommunal sistemində “Azərişıq” Açıq 
Səhmdar Cəmiyyəti mütəxəssisləri 
tərəfindən hazırlanan,  bütünlüklə 
müasir və innovativ texnologiyalara 
əsaslanan xüsusi təyinatlı uçuş apa-
ratlarından geniş istifadə olunması 
nəzərdə tutulur. Xatırladım ki, bu apa-
ratlar  yeni tipli mühafizəli və izolyasi-
yalı yüksəkgərginlikli xətlərin kompleks 
və lokal baxış keçirilməsinin, 3D-mobil 
xəritəçilik sisteminin, məsafədən optik 
portla elektrik sayğaclarının oxunması-
nı və mövcud idarəetmə platformasına 
inteqrasiyasını  gerçəkləşdirir. 

Bu tip pilotsuz uçuş aparatları sadə 
foto-video çəkilişləri üçün nəzərdə tutu-
lan dronlardan xeyli fərqlənir. Buna görə 
də onlar  xüsusi təyinatlı texniki uçuş 
aparatları adlandırılır. Belə kameralar 
360 dərəcəlik panorama, infraqırmızı 
spektrdə və temperatur göstəricilərinin 
vizuallaşdırılması rejimlərində çəkiliş 
apara bilir. Bundan əlavə, xüsusi yaxın-
laşdırma (zoom) funksiyası 25–30 metr 
məsafədən kiçik ölçülü zədələnmələri 
belə müəyyənləşdirməyə imkan verir.

Kommunikasiya texnologiyalarının 
ən son uğurlarından istifadə etməklə  
“ağıllı” kənd və  şəhərlərdə tullantı-
ların yığımı da asanlaşacaq. Belə ki, 
həmin ərazilərdə avtomatik olaraq tul-
lantıların idarə olunması şirkətlərinə 
məlumat göndərən və lazım olduqda 
götürülməsini əvvəlcədən planlaşdırı-
lan qrafikə malik “ağıllı” zibil qutularının 
qoyulması həmin regionu Azərbaycanın 
tullantısız, təkrar emal mərkəzinə 
çevirəcək.   

“Ağıllı” kənd və şəhərlərin qurul-
ması, eyni zamanda, iqtisadi inkişafı, 
innovativ, texnologiya əsaslı investisi-
ya axınını sürətləndirəcək, innovasiya 
mərkəzləri və texnoparkların təşkilində 
baza rolunu oynayacaq. 

Bütün bunlarla bərabər, həmin 
konsepsiyanın reallaşdırılması ictimai 
təhlükəsizliyi də gerçəkləşdirəcək – 
ərazidə potensial qaynar nöqtələrin 
müəyyənləşdirilməsi və cinayətlərin 
baş verməsinin qarşısının alınma-
sı üçün real vaxt ərzində cinayət 
xəritələşdiriləcək. Şübhəsiz ki, burada 
“Azərspace” peykinin xidmətlərindən 
də istifadə ediləcək.  

Ekspert rəyi

Emin Bağırov,  
Riyaziyyat və Mexanika 
İnstitutunun böyük elmi işçisi, 
mexanika üzrə fəlsəfə doktoru 

